
Şərəfli keçmişimizdən

Xırda görünsə də...

“Bircə bilsəydin ki, burda, bu ürəkdə nələr var...”
Qazax Müəllimlər Seminariyasına ikinci həyat verilib 

“Eh, a Firudin bəy, bircə bilsəydin 
ki, burda, bu ürəkdə nələr var…” İndi 
həmin yerdə dayanmışam, on iki yaşlı 
Səməd Vurğunun Qazax Müəllimlər 
Seminariyasının direktoru Firudin 
bəy Köçərliyə sağ əlini sol döşünün 
üstünə qoyub şəstlə dediyi o sözlərin 
səsləndiyi məkanda. 

Aradan isə nə az, nə çox, düz 
104 il keçib. Ətrafdakı səliqə-
səhman, buta şəkilli yaşıl qazonlar, 
müxtəlif növ ağaclar, o cümlədən 
təzə əkilmiş kollar, həyətdə istirahət 
üçün quraşdırılmış skamyalar diqqəti 
çəkir. Qırmızı kərpicdən hörülmüş 
ikimərtəbəli bina, yaxınlıqdakı digər 

tikililər, gümbəzlər sanki cəmi bir il 
qabaq gördüyüm bərbad vəziyyətli 
və artıq bir çoxunun, necə deyərlər, 
“əlini üzdüyü” seminariya binası de-
yil. Yalnız diqqətlə baxanda tarixi tiki-
linin ümumi görkəmindən hiss etmək 
olur ki, bəli, bura xeyriyyəçi Məşədi 
İbrahim Hacı İsmayıl oğlu Kosalının 
Qazax Müəllimlər Seminariyasına 
təmənnasız olaraq bağışladığı 17 
otaqdan ibarət həmin malikanə bi-
nasıdır. Məhz bu binada 1918-ci il 
noyabrın 10-da Milli seminariyamızın 
ilk dərsi keçirilib. Yaxınlıqda Qıraq 
Kəsəmən kəndinin sakini, Qazax di-
yarında tanınmış sahibkar İsrafil ağa 
Kərbəlayevin XIX əsrin sonlarında 
tikdirdiyi qoşa gümbəzli hamam da 
diqqəti cəlb edir. Bu tarixi abidə də 
yüksək səviyyədə təmir olunub. Baş-
qa sözlə, kümbəzli hamamın ümumi 
memarlıq kompleksinə uyğunlaşdırıl-
masına bir növ şərait yaradılıb. 

... 1918-ci ildə Qori Müəllimlər 
Seminariyasının Azərbaycan şöbəsi 
Qazaxa köçürüldükdən və yuxarı-
da adıçəkilən ikimərtəbəli binada 
fəaliyyətə başladıqdan sonra nənəsi 
Aişə balaca Səmədin əlindən tutub 

bura gətirir. Firudun bəy xəstə, arıq, 
çəlimsiz, rəngi solmuş Vurğuna ba-
xıb nənəsinə deyir:

– Arvad, bu uşağı illət basıb öl-
dürür, bu, belə vəziyyətdə oxuya 
bilməz, bundan bir şey çıxmaz, – 
deyə onu qəbul etmək istəmir.

Nənəsi isə əl çəkmir:
– Firudin bəy, mənə rəhmin 

gəlsin, bu uşaq nəvəmdir, anadan 
yetim qaldığına görə bu günə düşüb, 
– deyə yalvarır.

Nənəsinin yalvarışlarının mək-
təbin direktoruna o qədər də təsir 
etmədiyini görən balaca Səməd ya-
zının əvvəlində qeyd etdiyimiz sözləri 
necə deyirsə, Firudin bəy razılıq ve-
rir və o, 1924-cü ildə Qazaxda ilk 
məzunlardan olur (şəkildə soldan 
sağa, birinci cərgədə Səməd Vur-
ğun)… 

Qısaca da olsa Qori Müəllimlər 
Seminariyasının tarixindən söhbət 
açaq və sonra da onun Qazaxdakı 
binalarına yenidən ikinci həyat verən 
xeyirxah insanların işindən, təhsilin, 
maarifçiliyin inkişafına göstərdikləri 
dəstəkdən, tariximizə, böyük 
şəxsiyyətlərimizə münasibətindən 
danışaq.

Rusiya imperatoru II Aleksandrın 
“Zaqafqaziya Müəllimlər Semina-

riyasının təsis edilməsi haqqında” 
1875-ci il 8 aprel tarixli fərmanından 
yəqin çoxlarının xəbəri var. Həmin 
fərmanla seminariyanın əsasnaməsi 
də təsdiqlənib. Bu əsasnamənin bi-
rinci bəndində qeyd edilirdi: “Zaqaf-
qaziya Müəllimlər Seminariyasının 
məqsədi özünü ibtidai məktəblərdə 
müəllimlik fəaliyyətinə həsr etmək 
istəyən gənclərə pedaqoji təhsil 
verməkdir”. Əsasnamənin birinci 
bəndinin qeyd hissəsində isə yazıl-
mışdı: “Müsəlmanlar üçün xüsusi 
məktəb açılanadək onlara Zaqafqa-
ziya Müəllimlər Seminariyasına və 
onun nəzdindəki ibtidai məktəblərə 
daxil olmağa icazə verilir”. 

O da məlumdur ki, fərman imza-
landıqdan sonra seminariyanı qısa 
müddətdə açmaq mümkün olmayıb. 
Bu təhsil ocağı yalnız 1876-cı ilin 
sentyabrından fəaliyyətə başlaya bi-
lib. Firudin bəy Köçərli də bir müddət 
həmin şöbənin inspektoru olub.

Qori Seminariyasının Azər-
baycan şöbəsi fəaliyyətdə olduğu 
40 ilədək müddətdə (1879–1918) 
250 nəfərdən çox əsl xalq müəllimi 
yetişdirib. Firudin bəy Köçərlinin 

sözləri ilə desək, bunlar “millətin çı-
rağı” idilər. Görün, onların sırasın-
da necə böyük şəxsiyyətlər olub. 
Cəlil Məmmədquluzadə, Nəriman 
Nərimanov, Üzeyir Hacıbəyli, Rəşid 
bəy Əfəndiyev, Səfərəli bəy Vəlibəyov, 
Mahmud bəy Mahmudbəyov, Süley-
man Sani Axundov, Müslüm Maqo-
mayev… 

Yarandığı vaxtdan Qoridəki 
şöbənin Azərbaycanın hansısa bir 
şəhərinə köçürülməsi məsələsi daim 
gündəmdə olub. Digər tərəfdən, bu 
şöbəyə 5 il sınaq müddəti verilmiş-
di ki, azərbaycanlılar könüllü ola-
raq öz övladlarını bura təhsil alma-
ğa göndərsələr, o zaman şöbənin 
Azərbaycana köçürülməsinə icazə 
verilə bilər. Lakin sonralar buna cid-
di maneələr törədilmiş, hətta Firudin 
bəy Köçərli 1906-cı ildə Azərbaycan 
müəllimlərinin birinci qurultayında 
məsələnin müzakirəyə salınması-
na nail olmuş və qurultay “təxirə 
salınmadan Qori Seminariyası 
Azərbaycan şöbəsinin Azərbaycanın 
hansısa bir şəhərinə köçürülməsi” 
haqqında qərar da qəbul etmişdi...

Ulu öndər Heydər Əliyev Qa-
zax Seminariyasının keçdiyi şanlı 
yolu, onun tarixini həmişə yüksək 
qiymətləndirib, bu böyük təhsil oca-

ğının 80 illik yubileyinin təntənə ilə 
keçirilməsi haqqında sərəncam ve-
rib. Azərbaycan Respublikasının 
Prezidenti İlham Əliyev bu ənənəni 
uğurla davam etdirərək seminari-
yanın 100 illik yubileyinin təntənəli 
keçirilməsi haqqında 3 noyabr   
2018-ci il tarixli sərəncam imzalayıb.

…Yəqin oxucu üçün maraqlıdır. 
Bəs necə oldu ki, Qazax Müəllimlər 
Seminariyasının binası qısa vaxt 
ərzində simasını bu qədər dəyişə 
bildi? 

Keçən ilin mayında ADA Univer-
sitetinin bir qrup heyəti, Qazax zi-
yalıları, eləcə də ölkəmizin müxtəlif 
regionlarından olan qonaqlar semi-
nariyanın binası qarşısına toplaş-
dılar. Elə buradaca "Bir müəllimin 
manifesti" təşəbbüs-layihəsinin baş-
landığı elan olundu. Bildirildi ki, ADA 

Universiteti Qazax Müəllimlər Semi-
nariyasını bərpa edəcək, ona öz tarixi 
missiyasını yenidən davam etdirmək 
imkanı yaradacaqdır. Nəticədə, se-
minariya burada bir əsr əvvəl yandı-
rılan elm işığını daha geniş yayacaq 
və yeni nəsil maarifçilər yetişdirəcək.

Düzü, bu təşəbbüs, ilk növbədə, 
qazaxlıları sevindirdi. Çünki Qazax 
ziyalılarının çoxu özlərinin də de-
diyi kimi, bu seminariyanın, necə 
deyərlər, “şinelindən” çıxıblar. 

Keçən ilin oktyabrında burada 
daha bir tədbir keçirildi. Mərasim 
çərçivəsində ADA Universitetinin 
Fondu və tərəfdaşları arasında Qa-
zax Müəllimlər Seminariyasının 
bərpa və yenidənqurma işlərini birgə 
həyata keçirmək məqsədilə Niyyət 
sazişi imzalandı. Tərəflər seminari-
yanın təlim-tədris ənənələrini yaşat-
maq üçün onun binasının bərpasını 
öz üzərlərinə götürdüklərini bəyan 

etdilər. Rektor Hafiz Paşayev elə 
buradaca ADA Universitetinin “Bir 
müəllimin manifesti” təşəbbüsü ilə 
çıxış etməsini, milli təhsil sistemimi-
zin başlanğıc nöqtəsi hesab olunan 
Qazax Müəllimlər Seminariyasının 
təhsil missiyasını davam etdirəcəyini 
bildirdi. 

Qeyd edək ki, binası əsaslı şəkildə 
tamamilə yenidən qurulan Qazax se-
minariyası istər Cümhuriyyət, istər 

də Sovetlər dövründə bütün fənlərin 
tədrisinin ana dilində mütərəqqi üsul-
larla aparıldığı köklü təhsil ocağı 
kimi Azərbaycanda elmin, maarifin 
və mədəniyyətin inkişafına misilsiz 
töhfələr verib. 1920-ci ildən semi-
nariyanın nəzdində qızlar qrupu da 
açılıb. 1925-ci ildən seminariya Qa-
zax Pedaqoji Texnikumuna çevrilib 
və fəaliyyətini 1959-cu ilədək davam 
etdirib. Sonralar burada ümumtəhsil 
məktəbi yerləşdirilib və demək olar 
ki, heç vaxt normal təmir aparılma-
yıb.

Bu günlərdə bir qrup ziyalı ilə Qa-
zaxda olan Avrasiya Universitetinin 
professoru Ədalət Tahirzadə bizimlə 
söhbət zamanı dedi:

– ADA Universiteti rəhmətlik Firu-
din bəy Köçərlinin 1918-də Qazaxda 
açdığı, son illərdə uçub-dağılmaq-
da olan darülmüəllimin binasını ən 
yüksək səviyyədə bərpa edib. Adam 
heyran qalır. Universitet yalnız semi-
nariya binasını deyil, ona bitişik olan 
İsrafil ağa hamamını da əsaslı təmir 
etdirib və oranı muzey tipli bir tikiliyə 
çevirmək üçün gərgin iş getməkdədir. 
Ətrafdakı məktəb, məscid və bir sıra 
yaşayış binaları da memarlıq baxı-
mından yenidən işlənərək seminari-
ya binasına uyğunlaşdırılıb.

Dünən rektor Hafiz Paşayev, ADA 
Universitetinin əməkdaşları və Bakı-
dan gələn digər ziyalılar da burada 
idi…”

Professor Ə.Tahirzadənin sö-
zünə qüvvət olaraq qeyd etmək 
istərdik ki, burada təmir-bərpa işləri 
başlanandan Hafiz müəllim bir neçə 
dəfə Qazaxa gəlib işin gedişi ilə tanış 

olub, öz tapşırıq və tövsiyələrini verib. 
Nəticədə, qədim bir tarixi memarlıq 
abidəsi həyata qaytarılmaqla yana-
şı, Xalq Cümhuriyyətinin həmyaşıdı, 
104 yaşlı məşhur seminariya da 
“ikinci həyatı”na vəsiqə alıb. 

Seminariyanın təmirdən sonra-
kı xarici görünüşü haqqında az-çox 
məlumat verdik, bəzi rakuslardan 
çəkilmiş şəkillərinin də bir-ikisini 
dərc edirik. Amma içəridə nələr var, 
demirik. Qoy, xoş sürpriz olaraq qal-
sın. Təntənəli açılışında hamımız 
biləcəyik. 

Yazını adıçəkilən təşəbbüslə 
bağlı professor Hafiz Paşaye-
vin qələmə aldığı məqalədən bu 
cümlələrlə tamamlamaq istəyirəm: 
“Qazaxda 1918-ci il noyabrın 10-da 
təntənəli açılışı keçirilən Müəllimlər 
Seminariyasının qarşısında türk və 
Azərbaycan ziyalılarının səsləndirdiyi 
fikirlərdən biri də bu idi ki, "Vətəni an-

caq iti qılıncla deyil, həm də elmlə, 
əqllə qorumaq lazımdır”. Bu kəlamın 
tarixdə dövr edib zəmanəmizin 
həqiqətinə çevrilməsinin biz bu 
günlərdə şahidi oluruq". 

Tanınmış səfirimizin jestini başa 
düşməmək sadəcə mümkün deyil...

Hamlet QASIMOV,  
“Xalq qəzeti”nin bölgə müxbiri 

IDEA “Yaşıl marafon”a start verdi
Noyabrın 2-də Heydər Əliyev Fondunun vitse-prezidenti, IDEA İctimai Birliyinin 

təsisçisi və rəhbəri Leyla Əliyevanın iştirakı ilə Bakıda “Ümumrespublika yaşıllaşdırma 
marafonu”nun (“Yaşıl marafon”) payız mövsümü üzrə ilk ağacəkmə aksiyası keçirilib.

İlk gündə gənc könüllülərin iştirakı ilə Abşe-
ron yarımadasının torpaq-iqlim şəraitinə uyğun 
300 ədəd zeytun və şam ağacları əkilib. Aksi-
yaya Azərbaycanda səfərdə olan vəhşi təbiətin 
mühafizəsi üzrə İsveçrədə fəaliyyət göstərən 
“Bioparc Geneve” təşkilatının nümayəndələri 
də qoşulublar. IDEA İctimai Birliyi, Ekologiya 
və Təbii Sərvətlər Nazirliyinin birgə təşkilatçılığı 
ilə həyata keçirilən “Yaşıl marafon” kampani-
yası çərçivəsində ölkənin müxtəlif regionla-
rında yaz-payız əkin mövsümlərində kütləvi 
ağacəkmə aksiyaları təşkil olunur.

Xatırladaq ki, ötən il “Yaşıl marafon” 
çərçivəsində ölkə üzrə 1 milyon ağac əkilmişdi. 
Bu il isə daha çox ting əkilməsi, digər irimiqyaslı 
yaşıllaşdırma işlərinin aparılması nəzərdə tutu-
lur. Bu ildən layihə çərçivəsində yaşıl dəhlizlərin 
yaradılmasına, mürəkkəb relyefli, sərt yamaclı 
ərazilərdə ağaclıqların salınması ilə terras tipli 
əkinlərin həyata keçirilməsinə başlanılıb.

Layihənin əsas məqsədi yaşıllıq sahələrinin 
artırılması ilə yarana biləcək təhlükələrin qarşı-
sını almaq, ağac əkilməsini təşviq edərək ətraf 
mühitin mühafizəsinə, o cümlədən ölkəmizin 
flora biomüxtəlifliyinin artırılmasına, yaşıllıqla-
rın qorunmasında maarifləndirilmə işinə töhfə 
verməkdən ibarətdir. BMT-nin İqlim Dəyişikliyi 
üzrə Çərçivə Konvensiyasının 27-ci konfransı 
ərəfəsində təşkil olunan kütləvi ağacəkmələr, 
eyni zamanda, iqlim dəyişikliyinə səbəb olan 
istixana qazı tullantılarının azaldılması ilə bağlı 
qlobal fəaliyyətlərə dəstək xarakteri daşıyır.

Ölkəmizdə yaşıllıqların mühafizəsi və ar-
tırılması səylərini bundan sonra da davam 
etdirmək niyyətində olan IDEA İctimai Birliyi öz 
tərəfdaşları ilə birgə ictimaiyyəti planetimizin 
mühafizəsi ilə bağlı mübarizədə, ətraf mühit 
naminə görülən tədbirlərdə aktiv iştirak etməyə 
çağırır.

“Xalq qəzeti”

Bakının sulu və susuz bulaqları
Bulaqlar dedikdə, ilk növbədə, ana təbiətin qoynu – meşələr, dağların ətəyi, qaya dibində 

olan çeşmələr yada düşür. Sərin suyu içilən, çağlayıb axan, axıb çaylara qarışan bulaqlar o 
yerlərin yaraşığıdır. Amma şəhərlərdə də bulaqlar olur və düzəltmə novları, bər-bəzəyi ilə 
parkların, xiyabanların ümumi ansamblını rövnəqləndirir. 

Bakıda da belə bulaqlar var. Bəs, görəsən 
onların vəziyyəti necədir? Şəhərə ekskurs 
edərək bunu aydınlaşdırmağa qərar verdik. 

Müxtəlif illərdə paytaxtımızda parklar-
da, məhəllələlərdə süni bulaqlar çəkilərək 
şəhəri gəzən insanların içməli suya ehtiyacını 
ödəməyə xidmət edib. 

Bəli, Bakıda son illər çox gözəl, füsunkar 
parklar var. Köhnələri restavrasiya olunub, 
təzələri salınıb. Məsələn, İçərişəhər metro- 
stansiyası yaxınlığında illərdir mövcud olan bir 
bulaq var. Bir neçə kranı olan bu bulaq həm ar-
xitektura, həm də bolsulu olması  baxımından 
diqqət çəkir. Kaş ki, şəhərimizin hər tərəfində 
bu cür bulaqlar olaydı. Amma bəzən gördükləri 
adamı məyus edir. Baxırsan ki, kifayət qədər 
böyük əraziyə malik parklar salınır və ya yenicə 
təmirdən çıxır, içində işıqlı fontanlar quraşdırı-
lır. Amma ovucuna doldurmağa bir içim su tapa 
bilmirsən. Məcbur olub ya mağazaya üz tutur-
san, ya da evə qayıdırsan.  

Keçmişdə hamının Basin küçəsi kimi tanı-
dığı indiki Füzuli küçəsində böyük park salınıb. 
Uzunluğu 2 kilometrdən çoxdur, parkın böyük 
yeraltı qarajı da mövcuddur. Hər baxımdan 

uğurlu layihədir. Amma park-bağ-fəvvarələr 
kompleksi adlanan bu ərazini yarım saat o 
baş-bu başa gəzdik, bir  bulaq belə qarşımı-
za çıxmadı ki, suyundan içək. Heydər Əliyev 
Sarayının qarşısındakı ulu öndərin heykəlinin 
də olduğu parkda cəmi bir bulaq var ki, ora-
dan su gəlmir. Hətta deyərdim ki, bulağın içi 
siqaret çəkənlər üçün külqabıya çevrilib.  Eyni 
mənzərəni 9-cu mikrorayonda yerləşən Zərifə 
Əliyeva adına parkda da müşahidə etmişdik. 
Dəqiqləşdirmək üçün bir də ora yollandıq. 
Gördüyümüz mənzərə isə yumşaq desək, heç 
xoş deyildi. Beş süni bulaqdan birinin də suyu 
gəlmir. Belə böyük ərazisi olan parkda içməyə 
su yoxdur. 

Gəlirik şəhərin mərkəzinə, akademik Milli 
Dram Teatrının qarşısına. Vaxtilə burada bu-
laq var idi, yenə bu bulaqlar mövcuddurmu, 
deyə maraqlandıq. Amma, nə fayda… Bula-
ğa oxşayan bir şey tapa bilmədik.  Sakinlərin 
bildirdiyinə görə, vaxtilə burada mövcud olan iki 
bulaq artıq yoxdur. Əvəzində isə parkın içində  
“lövbər” salmış böyük çayxana və pivəxananı 
göstərdilər. 

Bulaq axtarışı ilə gəldiyimiz  Fəvvarələr ba-
ğında  fontanlar göz oxşayırdı, səliqə-səhman 
vardı. Nə qədər olmasa, şəhərin mərkəzidir axı.  
Amma burada da təşnə könüllər üçün bir bulaq  
belə yoxdur.  Elə bu dəmdə gördük ki, bir neçə 
əcnəbi tələbə fontanda əlini yuyur. Əlbəttə, 
burada bulaq olsaydı, xaricdən gələnlər də, 
özümüz də həm əllərimizi yuyardıq, həm də su 
içərdik. 

Müşahidələrimizi davam etdirərək gəlib ça-
tırıq, elə düz redaksiyamızın yaxınlığında olan 
Sahil bağına. Bu parkda əhali sıxlığı digər park-
lardan çoxdur. Bir tərəfində metro stansiyası, 
digər tərəfində ali təhsil ocağı, hər tərəfində 
də hökumət strukturlarına dair inzibati binalar. 
Park insanla qaynayır, amma yenə bir bulaq 
gözə dəymir. Belə gözəl bir bağda heç olma-
sa, bir-iki bulağa ehtiyac var. Yəqin ki, əlaqədar 
qurumlar bu haqlı qınaq, istək və çatışmaz-
lıqlardan nəticə çıxarar, vətəndaşlarımızın ra-
hatlığını mütləq nəzərə alarlar. Çünki bulaq-
ların olmaması, yaxud suyunun gəlməməsi 
şəhərimizin vahid ansamblı xatırladan parklı, 
bağlı, fəvvarəli məkanları ilə heç uzlaşmır.

Dənizkənarı Milli Parkda isə vəziyyət 
qənaətbəxşdir. Gedib, gördük burada bulaqlar 
da var,  suyu da gəlir. İndi suyun keyfiyyətini 
dağ bulaqları ilə müqayisə etməsək də, hər 
halda kranı fırladan kimi, su axmağa başladı. 
Bu, bizi sevindirdi. Su həyatdır, xüsusilə, isti 
havalarda əvəzolunmaz nemətdir. Ona görə 
də şəhərimizdə bulvardakı kimi süni bulaqla-
rın  olmasını istəyirik. Hər halda bu, tək bizim 
yox, bütün şəhər sakinlərinin, xarici qonaqların 
ümdə istəyidir!

Belə yerdə mərhum şairimiz Zəlimxan 
 Yaqubun misraları yadımıza düşdü:

Elə bulaq dedim, bulaq eşitdim,
Nə var bu dünyada bulaqdan gözəl.
Axdı ürəyimə, axdı qəlbimə,
Yaxından yanğılı, uzaqdan gözəl.

Anar TURAN,  
“Xalq qəzeti”

